
Suġġett: Preżentazzjoni ta' Strateġija tal-UE għad-Demografija

Bħalissa l-UE qed tħabbat wiċċha ma' ħafna sfidi demografiċi. Skont il-Kummissjoni Ewropea, huwa 
previst li 30,3% tal-popolazzjoni Ewropea se jkollha 65 sena jew aktar sal-2070 (meta mqabbla mal-
20,3% fl-2019). Skont il-Eurostat, fl-2019 ir-rata totali tal-fertilità fl-UE kienet ta' 1,53, b'xejra ta' 
tnaqqis kostanti, li hija ferm inqas mir-rata tal-fertilità meqjusa bħala l-livell ta’ sostituzzjoni fil-pajjiżi 
żviluppati (2,1 twelid għal kull mara). Skont l-istudju intitolat "Demographic Outlook for the European 
Union"1 (Perspettiva Demografika għall-Unjoni Ewropea), il-kompożizzjoni tal-unitajiet domestiċi 
għandha impatt dirett fuq ir-riskju ta' faqar. Ir-riskju ta' faqar jikber malli jkun hemm tfal x'tieħu ħsieb id-
dar u jiżdied bin-numru ta' tfal. Li jkollok tifel/tifla jew diversi tfal ġeneralment iġib miegħu aktar spejjeż 
fuq il-familja u għalhekk jinvolvi riskju ogħla ta' faqar għall-membri tagħha. Barra minn hekk, għadd ta' 
reġjuni tal-UE qed jesperjenzaw tnaqqis aċċellerat fil-popolazzjoni u eżodu ta' mħuħ minħabba n-
nuqqas ta' opportunitajiet ta' żvilupp lokalment. L-UE tirriskja li tirrappreżenta proporzjon dejjem iċken 
tal-popolazzjoni u tal-PDG dinjija, peress li l-pandemija tal-COVID-19 aggravat dawn ix-xejriet 
negattivi, u affettwat l-aspettattivi ekonomiċi u soċjali taż-żgħażagħ u l-familji. Kif ġie ddikjarat 
reċentement mill-Viċi President Dubravka Šuica, għall-UE, it-tnaqqis demografiku jfisser "popolazzjoni 
li qed tixjieħ, rati baxxi ta' twelid u popolazzjoni fl-età tax-xogħol li qed tonqos. Dawn il-bidliet 
jaffettwaw b'mod sinifikanti l-ekonomija tagħna, il-politiki soċjali u l-impjiegi tagħna, il-finanzi pubbliċi u 
l-koeżjoni territorjali". Għalhekk nistaqsu lill-Kummissjoni:

1. Lesta li tressaq Strateġija tal-UE għad-Demografija, li tiżviluppa l-kunċett ta' "ekonomija tal-
benesseri" għall-familji, u b'hekk tippromwovi s-solidarjetà interġenerazzjonali, f'investiment fit-tul 
għal żvilupp sostenibbli u olistiku?

2. Kif qed tinvesti fil-parteċipazzjoni tan-nisa u taż-żgħażagħ fis-suq tax-xogħol, u fil-kisba ta' bilanċ 
aħjar bejn ix-xogħol u l-familja?

3. Il-Kummissjoni qiegħda tesplora modi kif tindirizza s-sitwazzjoni tat-tnaqqis fil-popolazzjoni u l-
eżodu ta' mħuħ, li jwasslu għal nuqqas sussegwenti ta' investimenti fl-infrastruttura u fis-servizzi, 
kif ukoll fid-deżertifikazzjoni ta' xi reġjuni tal-UE?

4. Kif se tinforma u teduka liċ-ċittadini dwar id-demografija, filwaqt li tenfasizza l-importanza tal-
ugwaljanza interġenerazzjonali?

5. X'tista’ tagħmel il-Kummissjoni biex ittejjeb il-kondiviżjoni tal-aħjar prattiki bejn l-Istati Membri fil-
kuntest tal-politiki tal-familja?

1 Parlament Ewropew, Direttorat Ġenerali għas-Servizzi ta' Riċerka Parlamentari, Servizz ta' Riċerka għall-
Membri, 25 ta' Marzu 2021.

